I dårlig selskap

«I dårlig selskap» vart publisert som laurdagsdokumentar i Sunnmørsposten 11. mars 2006, over to sider i fullformat. Dette var starten på ein reportasjeserie under vignetten «Våre nye kollegaer», om tvilsamme forhold kring skatt, arbeidsmiljø og arbeidsvilkår. Oppfølgingssakene er lagt ved som bakgrunnsmateriale.

Vi har dokumentert at:

- Det er tette band mellom estisk mafia og selskapet Clevo Baltic, som leiger ut arbeidskraft til fiskeindustrien på Sunnmøre

- At den bedrageridømte nordmannen Arild Eikås, som rømte til Estland for å unndra seg soning, er ein av bakmennene i Clevo Baltic .

- At Arild Eikås misbrukte namnet til ein  nær slekning, ved å føre han opp som eigar av Clevo Baltic.

- At Norsk Sjømat, eit av dei  største norske konserna innan foredling av laks, har leigd arbeidskraft frå Clevo Baltic.

- At arbeidarane til Clevo Baltic i nokre tilfelle har hatt så lite som 10 kroner timen i grunnløn. 

- At arbeidarane til Clevo Baltic  har jobba ulovleg mykje overtid.

- At kontraktane Clevo Baltic har operert med er mangelfulle.

- At ein stor aktør i norsk fiskerinæring har brukt utanlandsk arbeidskraft utleigd frå Clevo Baltic utan å melde frå til  Skattekontoret for utanlandssaker, slik lova krev.

- At Clevo Baltic har brote estisk lov, fordi dei har drive utleige av arbeidskraft utan å ha løyve.

Dei som var med:                                           

Svein Aam 

Ragnvaldmarka 8

6100 Volda

Telefon: 70 05 31 84

Mobil 90 20 12 32

Bent Botten

Henrik Ibsens veg 16

6413 Molde

Telefon: 71 25 56 52

Mobil 90 20 12 36

Begge jobbar i:

Sunnmørsposten

boks 123

6001 Ålesund

Telefon 70 12 00 00

Og:
Liis Kängsepp, journalist i Äripäev

Pärnu mnt 105

1994 Tallinn

Estland

Metoderapport

1 – Start

I samband med diverse oppdrag på lokale bedrifter la eg (Svein Aam) i løpet av 2005 merke til at det auka på med austeuropeiske arbeidarar «på golvet». I mange produksjonslokale var det nesten ingen som snakka norsk, og på parkeringsplassane var det mange polske og baltiskregistrerte bilar. I nokre tilfelle slo det meg at utlendingane verka redde og usikre. Den journalistiske nyskjerrigheita vart vekt: Kvar kjem dei frå? Korleis har dei hamna akkurat her? Korleis har dei det?

2 - Problemstilling

Leigearbeidarar er ikkje noko nytt i høgkonjunkturtider på Nordvestlandet. Men eitt fenomen gjorde meg nysgjerrig: Framveksten av selskap som leigde ut billeg arbeidskraft frå Aust-Europa. Hypotesen var at arbeidsformidling er ein lukrativ geskjeft. Eg ønskte å sjå nærmare på mellommennene, og eventuelt synleggjere det som kunne lukte av menneskehandel. Innfallsvinkelen verka fornuftig ut frå den klassiske «follow the money»- metoden.

3 - Innsamlingsfase

I januar 2006 starta eg ei kartlegging av selskap som dreiv med utleige av arbeidskraft i Møre og Romsdal ved å søke i tilgjengelege register. Eg fann 40-50 selskap som kunne vere aktuelle, og ringde til alle. 

I tillegg kontakta eg leiinga og tillitsvalde i 20-30 bedrifter som kunne tenkjast å bruke utanlandsk arbeidskraft. Ikkje alle var like villege til å snakke, men etterkvart sat eg på mange opplysningar og tips, både frå nye og gamle kontaktar i næringslivet. 

Eit interessant skille gjekk mellom vikarbyrå som tilsette folk i Norge, og dei som tilsette arbeidarane i deira heimland. Dei siste opererte med langt lågare prisar enn dei første, og fokus vart retta mot dei. Blant desse fann eg Clevo Baltic. Heimesida til dette selskapet var så spesiell at ho var ei god sak i seg sjølv, men eg valde å gå vidare.

4 - Graving

Så langt hadde dette vore eit einmannsprosjekt, der eg dreiv research innimellom andre oppdrag. Clevo Baltic-sporet gjorde at vi etablerte eit team i byrjinga av februar. 

Vi fekk ein bedriftseigar til å svare på tilbodet frå Clevo Baltic om «prisgunstig» arbeidskraft. Etter kort tid vart han oppringt av ein norsk mellommann, som spurte kor mange arbeidarar han trengde, og når. Kunnskap om kontaktnettet til mellommannen sette oss på sporet av selskap som leigde folk frå Clevo Baltic. 

Dette letta arbeidet med å komme i kontakt estiske arbeidarar. Å få dei til å snakke var utfordrande. Å kontakte dei på jobb, for å stille delikate spørsmål om løns- og arbeidsvilkår, virka håplaust. Vi konsentrerte oss om å finne folk som hadde reist tilbake til Estland, etter oppdrag i Norge. Vi hadde lite å gå på. I nokre tilfelle hadde vi eit fornamn, i andre berre etternamn. Vi leigde inn ein norsktalande estar til å prøve å spore dei opp per telefon. Dei vi fann var forsiktige med å seie noko. Dei var redde for at dei sjølve, eller venner, skulle bli svartelista. Til slutt fekk vi napp. Den første arbeidskontrakten frå Clevo Baltic dukka opp.

Det var klart at vi måtte basere oss på anonyme kjelder, og då trengde vi fleire. Til slutt hadde vi kopiar av fire kontraktar, som alle dokumenterte den dårlige betalinga. Arbeidarar vi snakka med fortalte også om dårlege arbeidsvilkår, og rot i selskapet.

Heimesida til Clevo Baltic fortalte om «vår mann i Estland», Arild Eikås. Tilsynelatande var han høgt på strå i eit multinasjonalt selskap som selde datautstyr, uniformseffektar, båtar og billig ved – i tillegg til at dei også formidla «prisgunstig arbeidskraft».

Ein kollega meinte at Arild Eikås hadde ein bedrageridom, og han var usikker på om dommen var sona. Vi fann dommen, men å finne ut om den var sona vart uventa vanskeleg, sidan politiet nekta å gi opplysingar. 

Vi hadde tidlegare samarbeidd med den estiske avisa Äripäev i eit anna prosjekt. Vår kontakt der, journalist Liis Kängsepp, gjorde søk på Clevo Baltic i estiske register. To nye namn dukka opp som eigarar av selskapet. Eitt av dei var Evely Ader. Liis sjekka vidare på Ader og kom over avisartiklar om at ho hadde vore innblanda i ei rettssak om utpressing, saman med ein kjent mafiaboss i Estland. 

Den andre eigaren var ein nær slektning av Arild Eikås.

5 - Reise - Estland

Opplysningane om Evely Ader sine kontaktar gjorde at vi bestemte oss for å reise til Estland for å drive research der. Ei sentral utfordring var å dokumentere koplinga mellom Ader og mafiaen. Vi valde å ikkje stole på det estiske aviser skreiv. Det viste seg å vere fornuftig. Ader si rolle i utpressingssaka var litt uklar. Vi fekk tak i dommen og tok kostnaden på 14.000 kroner med å få ei offisiell omsetjing til norsk. Ader vart frikjent for tiltalen om utpressing, men dommen dokumenterer den tette kontakten til kjente kriminelle i Estland.

I Estland fekk vi ut lista over godkjende formidlarar av arbeidskraft. Clevo Baltic stod ikkje på lista.

Arild Eikås hevda hardnakka at han berre var «konsulent» for selskapet. Ved å kartleggje hans aktivitetar kunne vi dokumentere at han spelte ei aktiv rolle. Mellom anna stod det hans underskrift på arbeidskontraktar. 

Til slutt fekk vi og stadfesting, via andre kjelder enn politiet, på at Eikås ikkje hadde sona bedrageridommen sin.

6 - Ressursbruk

Saka om Clevo Baltic var ein naturleg start på serien «Våre nye kollegaer», som i første omgang omhandla tre vikarbyrå/bemanningseselskap. Dei to andre var litauiske selskap, som var eigde av nordmenn. Det vart eit forholdsvis ressurskrevjande prosjekt, med store kostnader knytt til tolketenester og reising. 

7 - Spesielle utfordringar

Å leige billeg utanlandsk arbeidskraft er ein vinn-vinn situasjon for utleigar og for innleigar, og begge partane har interesse av å tåkelegge tvilsame forhold. Den største utfordringa med slike saker er å trenge gjennom røykteppet. Det typiske er at de norske bedriftene distanserer seg ved å vise til at utleigar har arbeidsgjevaransvaret. Dei utanlandske arbeidarane sjølve er ofte skjerma på arbeidsplassane, og dei bur ofte saman med mange andre. Når dei er i Norge er det vanskeleg å få dei på tomannshand i nøytrale omgivnader, noko som er ein føresetnad av omsyn til kjeldevernet.

Vi opplevde at norske tillitsvalde var redde for å snakke om bruken av utanlandsk arbeidskraft, fordi dei frykta konflikt med leiinga. Og vi opplevde at temaet var så følsomt at bedriftseigarar slo seg vrange og trua med advokatar.

Etatar som Fylkesskattekontor, Arbeidstilsyn og politi veit lite om vikarbyråa. Å finne grensene mellom det lovlege og ulovlege viste seg å vere vanskeleg. Mange av vikarbyråa opererer i ei gråsone, ikkje minst når det gjeld skatt, og utnyttar smutthol i regelverket.

Med mafiafolk i kulissane måtte vi vere forsiktige, ikkje minst då vi var i Estland. Kontaktane til Evely Ader gjorde at vi var redde for å sette kjelder i ein vanskeleg situasjon.

Å drive undersøkjande journalistikk i eit anna land er vanskeleg. Språkbarrieren er berre eitt av problema. Vi valde å søkje hjelp hos avisa Äripäev, og det utvikla seg til eit fruktbart samarbeid. I det globaliserte samfunn skjer det stadig oftare at saker har forgreiningar ut over landegrensene. Når dei vi skriv om samarbeider over landegrensene, må også vi journalistar gjere det.

8 - Etikk

Saka baud på fleire presseetiske dilemma. I Estland fekk vi møte Ader, men vi fekk ikkje ta bilete. Vi valde då å fotografere ho utan at ho var klar over det, og å publisere biletet. Vi omtala Eikås sin usona bedrageridom. Vi brukte anonyme kjelder.

Saka vart klaga inn til PFU av Arild Eikås. ( PFU 055/06). PFU frikjente Sunnmørsposten, og konkluderte med at vi hadde sett søkjelys på kritikkverdige forhold, og framheva at vi hadde vore «omhyggelege» med tilsvarsretten.

Ein nær, ung, slektning av Eikås stod oppført som medeigar av Clevo Baltic. Denne slektningen var interessant fordi han hadde eit politisk verv. Han hevda at han ikkje visste at han eigde halve Clevo Baltic før vi gjorde han merksam på det. Våre undersøkingar tilsa at han snakka sant. Vi valde å ikkje nemne han med namn.

Kva har skjedd etterpå?

Laurdagsdokumentaren vart først følgt opp av ei sak om at bedrifter som har leigt inn folk frå Clevo Baltic har brote registreringsplikta til skatteetaten. (13. mars, sjå vedlegg). 

Deretter retta Arbeidstilsynet sterkt kritikk mot arbeidsvilkåra for arbeidarane, og arbeidskontraktane. (14.mars, sjå vedlegg). 

Publiseringa førte til at ei ny kvinne som hadde jobba for Clevo Baltic melde seg, og vi laga ei eiga sak på hennar historie. Her vart dei lågaste lønene dokumentert - ei grunnløn på 10 kroner timen. (17.mars, sjå vedlegg)

Norsk Nærings og Nytingsmiddelarbeiderforbund kom på banen og trua med å svarteliste selskap som brukte Clevo Baltic.  (21.mars sjå vedlegg). 

Etter det vi kjenner til har den største kunden, Norsk Sjømat, slutta å leige inn folk frå Clevo Baltic. Ein anna stor kunde har lagt ned bedrifta.

Den estiske avisa Äripäev , som er den største næringslivsavisa i landet, trykte ein omarbeidd versjon av vår reportasje om Clevo Baltic. ( 7. april, sjå vedlegg av nettversjon). Dei følgde opp med eigne saker om useriøs formidling av arbeidskraft. Framveksten av denne typen vikarbyrå er eit nytt fenomen, også i Estland.

I ettertid har Svein Aam skrive ei rekkje andre saker om bruk av utanlandsk arbeidskraft i mellom anna vertftsindustri og bygg- og anleggsbransjen. Han hadde då god hjelp av grunnlagsarbeidet og kjeldenettet frå arbeidet med Clevo Baltic-sakene. Fleire av artiklane har handla om kritikkverdige løns- og arbeidsforhold.

Det siste vi har høyrt frå dei anonyme kjeldene våre er at dei har fått seg betre betalte jobbar i Norge. 

Laurdagsdokumentaren «I dårlig selskap» fekk Journalistprisen i Møre og Romsdal 2006, i kategorien nyheiter. Bent Botten og Svein Aam fekk denne prisen også i 2005, for ei historie som også hadde forgreiningar til Estland.

